
Para Sederek Kaum Muslimin Ingkang Minulya

Monggo tansah sami netepi ajrih lan taqwa dateng Alloh Ta’ala, kanthi tansah
nindakaken dawuh lan perintahipun Alloh, soho nilar lan nebihi sedoyo awisanipun
Alloh, supados gesang kito tansah pikantuk kanugerahan saking ngarso dalem Alloh
SWT wiwit dunyo ngantos akhirot. Amiin.

Alloh sampun paring janji kanthi dawuhipun :

“Alloh wis paring janji marang wong-wong kang podo iman lan podo nindakake
amal sholih, tumrap wong-wong mahu bakal oleh pangapuro lan ganjaran kang

agung soko ngarsane Alloh. (QS. Al Maidah : 9).



Para Sederek Kaum Muslimin Ingkang Minulya

Kito mangertosi ing mongso akhir puniko tiyang Islam ingkang werni-werni
golonganipun sami ngakeni bilih golonganipun ingkang paling leres lan sae. Malah
mboten sekedik ingkang ngantos ngowah-owahi kitob sucinipun Al Qur’an, keranten
dipun anggep sampun mboten cocok malih kaliyan kawontenan sak meniko, wonten
ingkang nolak lan ngingkari dateng Hadits Nabi, wonten malih ingkang ngowahi
rukun Islam, sholat mboten kedah gangsal wekdal, malah wonten ingkang ngakeni
dados Nabi lan Rosul, ngowahi shahadat, ngantos wonten ingkang ngakeni malaikat
Jibril ingkang ngasto wahyu, dangu-dangu malah wonten tiyang ingkang ngaku
pengeran kados dene Fir'aun.

Pramila wigatos sanget tumrap kito sami mangertosi kanthi ingkang sak estu,
soho ngiyataken dateng aqidah lan keyakinan kito, ingkang minangka dados pondasi
tumrap anggen kito ngrungkebi agami Islam puniko. Jalaran kathah tiyang ingkang
toto lahir syari’atipun sae, nanging kasunyatan aqidahipun sanget ringkih, amergi
mboten nate ngaos lan mangertosi ilmu lan kawruh babakan aqidah lan keimanan,
ingkang minangka dasar lan pondasinipun agami Islam.

Ibarat bangunan ingkang sae, katingalanipun indah, mewah lan megah,
nanging menawi mboten dipun dasari kanthi pondasi ingkang kiyat, tentu sanget
ringkih. Pramilo monggo samiyo purun nyinaoni ilmu agami babakan keimanan lan
ketauhidan kito, supados iman kito kiyat lan roso, mboten gampil risak ambruk
keterak beboyo lan prahoro pengaruhing pagesangan.

Pramilo prayoginipun iman puniko tansah kito bangun lan kito enggalaken,
amergi iman puniko gampil sanget risak lan amoh keporo lecek lan ical amergi
pengaruh awon. Dawuh Nabi :

“Podo nganyar nganyarono siro ing iman iro, Nabi lajeng dipun suwuni pirso : Kados
pundi anggen kito ngenggalaken iman kito duh Rosululloh?, Jawabipun Kanjeng Nabi :
Podo ngakehno siro ing wacan Laa ilaha illAlloh.” (HR.Ahmad lan Al Hakim).

Para Sederek Kaum Muslimin Ingkang Minulya

Keyakinan ingkang mboten kanthi dasar ilmu puniko sanget rentan dateng
pengaruh, gampil owah gingsir amergi kenging pengaruh. Milo prayogi sanget anak
anak kito ugi, kito modali ilmu aqoid, iman ingkang kiyat, samiyo dipun arahno
ngaos aqoid kados aqgidatul awam, ingkang sak menik soyo longko dipun sinaoni
dening poro putro, ing mangka pengaruh kawontenan san soyo pepak lan rosa,
mbebayani sanget ing tembe wingkingipun menawi anak-anak kito ngadepi
kawontenan banjiring pengaruh lan perkembangan pengetahuan, soho mobaling
kebebasan pemikiran, menawi tanpa kito modali pondasi aqidah ingkang kiyat,
inggih aqidah Ahlus Sunnah wal Jama’ah. Tentu kito badhe getun ing tembe
wingking mangke.

Milo Ngatos-atos dateng poro putro ing bab sesrawunganipun, menopo dene
pendidikanipun. Ampun ngantos sembarang maringaken kesempatan dateng putro
sami sinahu babakan agami saking golongan lan tiyang ingkang mboten gamblang
silsilah perguruannipun, langkung-langkung organisasi ingkang mbetho misi
penyiaran kelompok enggal. Milo wajib njagi dateng awak kito, putro lan sedoyo
keluargo kito, ampun ngantos kejlomprong ing juranging kesesatan. Alloh paring
pepenget wonten Al Quran Surat At Tahrim ayat kaping 6:

“Hei wong-wong kang podo iman, jaganen awakmu lan keluargomu soko genining

neroko, kang urub- urube neroko iku watu lan manungso.” (QS. At Tahrim : 6).



Para sederek kaum muslimin ingkang minulya,

Mbok bilih sampun dados kasunyatan menopo ingkang dipun prediksi dening
Kanjeng Nabi Muhammad SAW bilih Umat Islam meniko badhe pecah belah dados
pinten-pinten golongan. Kadhos dawuhipun Kanjeng Nabi SAW ingkang dipun

riwayataken saking Abu Hurairah :

“Saking Abu Hurairoh, piyambakipun ngendikan, "Rasulullah ShallAllohu ‘alaihi wa

salam sampun ujar sabdo, kaum Yahudi wis pecah dadi 71 golongan utawa 72
golongan, lan kaum Nasrani wis pecah dadi 71 golongan utawa 72 golongan, lan
ummatku bakal e pecah dadi 73 golongan.”

Kanjeng Nabi SAW disuwuni pirsa : Golongan ingkang wilujeng puniko ingkang
pundi?, Dawuhipun Nabi : “Ya iku Ahlus sunnah wal jama’ah”. Kanjeng Nabi
disuwuni pirsa malih : Ahlussunnah wal jama’ah puniko menopo?, Nabi njawab :

“Yaiku i'tigod kang ingsun tetepi sartane poro sahabat ingsun”.

Para sederek kaum muslimin ingkang minulya,

Pramilo, lajeng sedoyo golongan ngakeni bilih golonganipun minongko Ahlus
Sunnah wal Jama’ah. Milo saking puniko ingkang wigatos tumrap kito, monggo sami
nindakaken tolabul ilmi, langkung-langkung ilmu aqoid, ingkang nyinaoni perkawis-
perkawis ingkang gegayutan kaliyan iman kito. Supados iman kito soyo kiyat. Lan
aqidah kito ugi soyo kiyat.

Mugi-mugi kito tansah pinaringono pangrekso, saking pengaruhing kahanan
ingkang tansah ngancam dateng aqidah lan i’tikad kito, pinaringono pitedah wonten
ing margi ingkang leres, kanthi rohmat lan pitulungipun Alloh Ta’ala. Amin Ya

Robbal ‘Alamin.

